
Oppgåver til elevane – oppgåvetekstane

I forløpet vi viser over, instruerer læraren oppgåvene munnleg. På kvar stasjon modellerer ho måtar å løyse oppgåvene på. For eldre elevar kan oppgåveteksten formidlast både skriftleg og munnleg. Under har vi skrive ned teksten til elevoppgåvene. 
Ulf er uvel av Rebecca Wexelsen og Camilla Kuhn (2020)

A. Oppgåve til litterær installasjon – «Heime hos Ulf»
Gå rundt i rommet utan å snakke. 
Sjå på tinga. Lytt til lydar i og utanfor rommet. Lukt. 
Tenk over kva du ser, høyrer og luktar:
Kven trur du bur her, og kvifor trur du det?
Kva har skjedd?
Korleis er stemninga i rommet? 
Kva føler de?

B. Oppgåve til stasjonsarbeid –
«utforske og uttrykkje teksten gjennom ulike visualiseringsformer»

Stasjon 1: Diktmontasje
Jobb saman i par.
Les orda og setningane som er klipte ut frå biletboka. 
Set saman orda til dikt, dei kan vere lange eller korte. 
De kan bruke eit ord fleire gonger.
Les diktet høgt. 
Ta bilete av diktet med læringsbrettet ditt. 

Stasjon 2: Fotoportrett
De jobbar saman i par. 
Ein av dykk startar med å trekkje eit ord frå koppen. 
Lag eit portrett av ein person som de synest passar til ordet. For eksempel: Dersom de trekkjer ordet «trist», skal de lage ein person som de synest er trist. De startar med å velje ein bakgrunn, eit stoff, som de meiner passar til ordet. Så vel de kostyme og rekvisittar som personane på portrettet har på seg eller bruker. De kan også bruke kroppen og ansiktet til å uttrykkje ordet. Ein medelev tek bilete av personen. De vel om biletet skal takast nedanfrå, rett framanfrå eller ovanfrå. De vel også utsnitt, det vil seie kor mykje av bakgrunnen som skal vere med i fotografiet.  

Stasjon 3: Kollektiv teikning
De jobbar individuelt på felles ark. Start med å lese ordet som er skrive over det store arket. Vel om du skal teikne med kol eller krit. Teikn det du tenkjer på når du les ordet. Det kan vere ein person, ein situasjon, ting, symbol, krusedullar, mønster, strekar, prikkar ... Teikninga kan uttrykkje idear, kjensler, tankar, noko du har opplevd eller erfart, noko du har drøymt, assosiasjonar ... Det kan handle om boka Ulf er uvel, dine eigne erfaringar eller begge delar. Du kan gå til eit anna ark eller ord når det passar deg. Det kan vere fleire som teiknar på same arket samtidig. 

Stasjon 4: Modellering av litterære figurar
De jobbar individuelt. Sjå på utklipp av figurane frå boka. Legg merke til farge, form, ansiktsuttrykk, klede, stil. Kven er denne figuren? Er det eit menneskedyr eller kanskje ein mennesketing? Kva indre og ytre eigenskapar har figuren (sterk, smart, snill, pysete, artig)? Kva kjensler uttrykkjer han (sur, sint, forelska)? Har figuren nokon hemmelegheiter (er redd for vatn, er einsam, mørkredd)? Lag din eigen figur med plastilin. Prøv å vise kven figuren er, gjennom korleis han ser ut. 

Stasjon 5: På jakt etter spor i illustrasjonane 
De jobbar saman i par. Leit etter spor i bileta som kan fortelje oss kven er Ulf er, og korleis han har det. Lag ein raud ring rundt spor som de synest er viktige. Forklar kvifor desse spora trengst for å forstå forteljinga i boka. Skriv ei liste over dei viktige spora i illustrasjonane. 

Installasjonar i lite format 
De jobbar saman i par. Sjå nøye på oppslaget de har fått utdelt. Sjå etter spor i bileta. Kven er her? Kva skjer? Når er det i forteljinga? Kvifor er rommet slik? Korleis er stemninga? Korleis trur du det er å vere her? Korleis har Ulf det, og korleis veit vi det? De skal lage ein installasjon som er inspirert av det same oppslaget. De kan velje nokre ting, møblar, fargar som de synest er viktige. Legg gjerne til noko som ikkje er der, eller ta noko bort. Bruk ulike materiale, som fyrstikker, ispinnar, stoff, knappar, papir, pipereinsarar, plastilin. Tenk over kva fargar som uttrykkjer stemninga i rommet – kan de forsterke henne i modellen dykkar?

Lag eigne biletbøker med utgangspunkt i litterære installasjonar 
De jobbar individuelt. Ta bilete av installasjonen. Du kan ta bilete nært (zoome inn på eit ansikt eller ein ting, for eksempel) eller langt unna, rett framanfrå eller nedanfrå (kva skjer da)? Vel dei bileta du liker best, og legg dei inn i eit program på læringsbrettet. Skriv tekst til bileta, anten som tekst i bileta eller som snakkebobler til figurane. Bestem rekkjefølgja på oppslaga. Les høgt for klassen eller ta eit lydopptak av at du les høgt. Bruk stemma for å vise korleis figurane snakkar. (Pipestemme? Brummestemme? Snakkar lågt eller høgt?)

